Skólanefnd Grunnskólans í Hveragerði

_____________________________________________________________________

Fundur í Grunnskólanum mánudaginn 6. mars 2006 kl. 17:15 
Mættir voru undirritaðir;

Dagskrá:

1. Skýrsla skólastjóra
2. Skólastefna Hveragerðisbæjar

3. Önnur mál.

Formaður setti fund og bauð nefndarmenn velkomna og leitaði eftir athugasemdum við fundarboð. Athugasemd kom fram um að fundarboð bærist seint og illa.
1. Skýrsla skólastjóra

Miðsvetrarprófum er lokið og foreldradegi í framhaldi af þeim. Í foreldraviðtölunum var farið yfir námsmatið og önnur mál.

Það er mjög mikilvægt og á það viljum við leggja áherslu að í foreldraviðtölunum sé talað hreinskilningslega um hlutina. Þannig tryggjum við velferð nemenda.

Þann 9. febrúar var árshátíð elsta stigs. Fyrst á dagskránni var hátíðarkvöldverður, síðan skemmtidagskrá sem borin var uppi af 9. bekkingum og að lokum var stiginn dans úti á Snúlla. Það er hefð að 7. bekkingum er boðið á árshátíð elsta stigs. Þann 9. mars verður árshátíð yngsta stigs og þann 23. mars verður árshátíð miðstigs. Vel er staðið að árshátíðunum og áhersla lögð á, með nemendum, að hafa vandaða og metnaðarfulla dagskrá.

Vetrarfrí var dagana 27. og 28. febrúar og starfsdagur 1. mars.
Verið er að leggja síðustu hönd á útboðsgögn vegna lokaáfanga skólalóðarinnar. Án efa verður skólalóðin okkar einhver sú glæsilegasta á landinu þegar henni verður lokið. 
Í vetur hefur félagsmiðstöðin verið starfrækt í skólanum í samstarfi við íþrótta og æskulýðsfulltrúa Hveragerðisbæjar. Hefur þetta samstarf gengið vel og aðsókn verið góð.
Undanfarin ár hafa nemendur 7. bekkja tekið þátt í stóru upplestrarkeppninni sem haldin hefur verið um allt land. Hefur árangur okkar nemenda oft  verið góður. Nemendur okkar munu taka þátt í keppninni í ár og þessa dagana er verið að undirbúa sig af kappi.  Lokakeppnin fer fram í lok mars.
Síðastliðin ár hafa nemendur í 8. -  10. bekk tekið þátt í Stærðfræðikeppni Skólaskrifstofu Suðurlands. Hefur þeim gengið vel og stundum komið með verðlaun heim. Að taka þátt í þessari keppni er bæði hvetjandi, gefandi og lærdómsríkt fyrir nemendur. Keppnin fór í ár fram miðvikudaginn 22. febrúar kl. 16:00 og tóku 10 keppendur frá okkur þátt í keppninni. 

Skólafærninámskeið nemenda 7. bekkja og forráðamanna þeirra verður haldið í mars. Þetta er árlegt námskeið sem haldið er í samvinnu foreldrafélagsins og skólans. Verið er að móta dagskrá sem verður send út þegar nær dregur. Fyrirhugaðar eru breytingar á námskeiðinu sem byggðar eru á mati á þeim undanfarin ár.

Nauðsynlegt er að forráðamenn allra nemenda mæti.

Í nokkur ár hefur verið samstarf á milli leikskólanna og Grunnskólans um undirbúning væntanlegra nemenda í 1. bekk Grunnskólans. Þetta samstarf hefur þróast á mjög metnaðarfullan og skemmtilegan hátt. Fimmtudaginn 26. janúar komu væntanlegir 1. bekkingar skólaárið 2006 – 2007 í heimsókn í skólann þar sem aðstoðarskólastjóri tók á móti þeim, kynnti þeim skólahúsnæðið og ræddi við þau.  Heimsókninni lauk með því að þeim var boðið í mötuneytið þar sem þau fengu djús og kex. Er það ávallt mikið tilhlökkunarefni að fá þessa heimsókn. Framundan er síðan dagskrá hjá þessum börnum út skólaárið sem endar síðan með tveggja daga vorskóla í maí.

Í vetur, eins og undanfarna vetur, hefur verið samstarf á milli FSU og Grunnskólans um nám fyrir þá nemendur sem skara fram úr í námi. Á vorönn eru níu nemendur í ensku 203, tveir í dönsku 203 og ljúka þeir stúdentsprófi í vor ef allt gengur upp. Tveir nemendur eru í náttúrufræðiáföngum. 
Það hefur verið eftirsóknarvert hjá kennaranemum að koma í vettvangsnám til okkar. Í ár munu fjórir nemar heiðra okkur með nærveru sinni. Í mars munu þrír nemar vera hjá okkur í hinum ýmsu bekkjum.
Sótt hefur verið um tvo styrki til Þróunarsjóðs Grunnskóla í Menntamálaráðuneytinu. Sótt er um fyrir verkefnið Græna framtíðin sem er samstarfsverkefni Grunnskólans í Hveragerði, Landbúnaðarháskóla Íslands og Garðyrkjufélags Íslands. Markmið verkefnisins er að þróa kennsluefni fyrir 1. – 4. bekk grunnskóla sem hægt er að nota í verklegri kennslu í hagnýtri náttúrufræði og þjálfa kennara í að þróa slík verkefni.
Hitt verkefnið sem sótt er um fyrir er verkefnið  Leikum og lærum í leikskóla og grunnskóla og er markmið verkefnisins að undirbúa leikskólabörn fyrir grunnskólagönguna, að hún verði þeim sem ánægjulegust og streitulaus. Á sama hátt er verið að undirbúa grunnskólann undir að taka á móti leikskólabörnunum.
2. Skólastefna Hveragerðisbæjar.

Mættur var á fundinn Ólafur Jóhannesson lektor frá KHÍ til að ræða við nefndarmenn um gerð skólastefnu. Var hann boðinn velkominn og honum gefið orðið.
Afhenti nefndarmönnum minnispunkta sem hann byggði erindi sitt á. Lagði áherslu á að líta bæri á stefnumótunarvinnu sem mótun á framtíðarsýn. Framtíðarsýn er opinbert samkomulag sem meirihluti starfsmanna deilir sameiginlega og byggist á gildum, viðhorfum, tilgangi og markmiðum. Vísar til hæfileikans að sjá fyrir sér framtíðarskipan og færar leiðir til að nálgast hana sem raunhæfan kost sem hægt er að framkvæma sé skynsamlegum aðferðum beitt. Allir sem hagsmuna hafa að gæta hafi áhrif á mótun hennar. Mikilvægt sé að stefnan sé skýr og beinist að aðalatriðum. Kom inn á þátt starfsmanna, sveitarfélagsins og fræðsluumdæmisins varðandi gerð skólastefnu.
Orðið gefið laust um erindi Ólafs.

Spurður út í merkingu orðsins fræðsluumdæmi sem hann sagði vera Hveragerðisbæ í þessu tilfelli. 

Ólafur spurði hvort fólki findist þetta spennandi verkefni. Aldís svaraði því til að auðvitað væri þetta spennandi en vildi fá að vinna þetta án pressu. 

Aldís spurði hvort nauðsynlegt væri að hafa ráðgjafa í svona vinnu. Ólafur sagði að það gæti verið hentugt en ekki nauðsynlegt. Aldís telur að það þurfi utanaðkomandi ráðgjafa til að halda utan um og leiða starfið. Eyþór spurði út í hvað svona verkefni gæti orðið viðamikið. Ólafur sagði það vera mismunandi, fyrst og fremst þurfi að ákveða hvað eigi að vera í stefnunni og hvernig hún eigi að virka. Svara þurfi til hvers er verið að móta skólastefnu? Nefndi nokkur sveitarfélög þar sem væri búið að vinna skólastefnur og hægt væri að nálgast inn á heimasíðum þeirra.
Fram komu vangaveltur um  hversu stór stýrihópurinn ætti að vera og hvernig hann myndi hugsanlega vinna.

Rætt um hvort Fræðslunet Suðurlands og Garðyrkjuskólinn eigi að vera inni í skólastefnunni. Á ef til vill að tala um menntastefnu frekar en skólastefnu. Taka þá inn endurmenntun, tengsl kynslóðanna og fleira. Samhliða var komið inn á framkvæmdaáætlanir.
Ólafur nefndi að hægt væri að hafa þetta aðskilið. Hafa annars vegar stefnumótun og hins vegar framkvæmdaáætlun. Stefnan gæti alltaf verið sú sama en framkvæmdaáætlunin yrði endurskoðuð reglulega og gæti verið breytileg frá ári til árs.
Skólanefnd leggur til við bæjarstjórn að heimilað verði að setja á stofn stýrihóp til að vinna að mótun skólastefnu fyrir Hveragerðisbæ.

Skólanefnd leggur til við bæjarstjórn að henni verði heimilað að ráða ráðgjafa til að vinna með sýrihópnum.

Skólanefnd leggur til að í stýrihópnum verði fulltrúar frá nemendum, foreldrafélögum leik- og grunnskóla, starfsmönnum leik- og grunnskóla og  skólanefnd. Samtals níu til tólf fulltrúar. 
3. Önnur mál.

Orðið gefið laust um skýrslu skólastjóra. Fundarmenn lýstu yfir ánægju sinni með skýrsluna. 
Einnig var rætt um mötuneyti skólans.

Fundargerð lesin upp og samþykkt. Fundi slitið kl. 18:55.
Magnús Ágústsson (sign)
Guðjón Sigurðsson (sign)

Ragna Þórisdóttir (sign)
Úlfur Björnsson (sign)

Hallgrímur Gylfason(sign)
Ari Eggertsson (sign)

Björg Halldórsdóttir (sign)
Ingibjörg Kjartansdóttir (sign)

Sigurbjörg S Sveinsdóttir(sign) Sesselja Ólafsdóttir (sign)

Sigrún Jónsdóttir (sign)
Helga G. Guðjónsdóttir (sign)

